Daco dein nus buca giu dil mund, malgrad ch’el va entuorn?
Il mund e ses girs

Il mund gira entuorn sesez sco in carussel. Per ina rotaziun entira drova el exact 24 uras, pia in di. Il mund gira era entuorn il sulegl. Il vial, sil qual il mund va entuorn il sulegl, ei dil reminent buca rodunds, mobein ovals – sco in iev. Per ina rotaziun entuorn il sulegl drova il mund in onn, pia dudisch meins.

Quels girs fa il mund cun ina spertadad da circa 30 kilometers per secunda. Quei ein rodund 107’000 kilometers per ura, pia in’enorma spertadad. E tuttina sentin nus gnanc quella!

Il mund ei buc il sulet planet che sa far dus moviments enina. Tut tschels planets dil sistem solar, per exempel il mars, il mercur e la venus, giran buca mo entuorn sesez, mobein era entuorn il sulegl.

Il sulegl e sia forza

Sch’il mund stess tuttenina eri, semidass tut e nus stuessen murir. Mo da principi sa il mund buca bandunar siu vial entuorn il sulegl. Per gliez procura il sulegl. Quel ha ina forza immensa e trai neutier tut ils planets, sco in magnet.

Il sulegl ei ina “balla” gigantica che consista da gas ch’ei nundetg caulds. El ha in diameter dad 1.4 milliuns kilometers, ton sco 109 munds in sper l’auter. El peisa 2 milliuns trilliuns trilliuns trilliuns kilos (quei ei in da 2 cun 30 nullas!), pia ton sco 330’000 munds. 1’300’000 munds havessen plaz el sulegl.

Nus “tachein” vid il mund

Sch’il mund mass buca pli entuorn il sulegl, sgulass el encunter al sulegl e cupitgass tuttenina sin el. Mo entras il moviment entuorn il sulegl nescha ina forza, la forza centrifugala. La forza centrifugala stauscha il mund encunter anora, naven dil sulegl. Entras quei equiliber dallas forzas dat il mund buc ord siu vial.

Mo suenter tut quellas explicaziuns savein nus aunc adina buca, daco che nus dein buca giu dil mund. Perquei ch’il mund va entuorn, mira mintga vart dil mund da temps en temps encunter engiu. E nus, ils carstgauns, las plontas, ils animals, pendin cul tgau engiu vid il mund.

Il mund sez ha – sco tut ils auters planets – ina atgna forza d’attracziun. Quella ei buc aschi gronda sco quella dil sulegl. Mo ella tonscha per ch’il mund piardi buca nus carstgauns, ils animals e las plontas. Il mund attrai tut viers siu center. Aschia “tachein” nus semplamein vid il mund. Tgei cletg!

Sch’il mund mass buc entuorn – ni entuorn sesez ni entuorn il sulegl – fuss quei ina catastrofa. Dad ina vart dil mund fuss ei adina notg, da tschella vart trasora di, ed ei dess neginas stagiuns pli!

Ussa sas ti era tgei che capitass aunc: Nus dessen giu dil mund! Sas ti declarar daco?

Vus saveis seperschuader dalla forza d’attracziun dil mund:

· Empruei inaga da siglir ad ault aschi lunsch sco vus saveis, per exempel tochen tiel canaster da bal a canaster ni tochen tier in meil che penda vid ina plonta.

Ei drova ualti bia forza da “sedistaccar” dalla tiara, ni buc?

